Тэма экскурсіі: 
Смаргонь – сталіца беларускага пісьменства.
Мэта: 
фарміраваць пачуццё гонару за знакамітых землякоў, якія праславілі Смаргоншчыну; выхоўваць пачуццё адказнасці за захаванне помнікаў культуры, гістарычных помнікаў.

Задачы: 
1. Пашырыць, паглыбіць і сістэматызаваць веды вучняў пра гістарычных асобаў, лёс і жыццё якіх звязаны з нашым краем.

2. Садзейнічаць абуджэнню цікавасці да гісторыі роднага горада, раёна, паглыбленню краязнаўчых ведаў.

План

1. Ад вытокаў беларускай асветы.

2. Ён адрадзіў жывое слова.

3. Адметныя мясціны Смаргоншчыны.

Ад вытокаў беларускай асветы

Летась Смаргонь атрымала пачэснае права на правядзенне  Дня беларускага пісьменства. Свята адзначаецца ў нашай краіне з 1994 года. І ў шаснаццатую гадавіну гэтай урачыстасці ў першую нядзелю верасня жыхары і госці менавіта нашага горада сабраліся разам, каб годна ўшанаваць памяць тых, хто стаяў ля вытокаў беларускага слова, і падзяліцца апошнімі здабыткамі ў кнігадрукаванні і выдавецкай справе. Не выпадкова для правядзення сёлетняга святкавання была выбрана Смаргонь. З нашым горадам звязаны многія гістарычныя падзеі ўсебеларускага значэння. Наш край праслаўлялі многія таленавітыя дзеячы беларускай і сусветнай культуры: Францішак Багушэвіч, Міхал Клеафас Агінскі, Віктар Роўда…

Але звернемся да кароткай гісторыі тых гарадоў, якія прымалі Дзень беларускага пісьменства ў мінулыя гады.

1994, 2003. Полацк

Радзіма Францыска Скарыны, Сімяона Полацкага, Еўфрасінні Полацкай. Сваю гісторыю адлічвае з 862 года, з першага ўпамінання ў летапісах.

1995, 2004. Тураў

Адзін с найстаршэх гарадоў Беларусі. Першыя згадкі пра яго адносяцца да 980 года, пра што сведчыць “Аповесць мінулых часоў”.

1996. Навагрудак

Паселішча на тэрыторыі сучаснага Навагрудка ўзнікла ў канцы Х стагоддзя. У 1253 годзе тут адбылася каранацыя Міндоўга на караля Літвы.

1998. Орша

Лічыцца, што ўпершыню згадваецца ў “Аповесці мінулых гадоў” у 1067 годзе як Ръша. У 12 стагоддзі тут пабачыла свет рукапіснае Аршанскае Евангелле.

1999. Пінск

Годам заснавання Пінска лічыцца 1067. З выдатных дзеячаў культуры тут варта ўзгадаць Адама Нарушэвіча, Міхаіла Кадлубовіча, кардынала Казіміра Свёнтка.  

2000. Заслаўе

Узнік у сярэдзіне 9 стагоддзя на пагорку правага берага Свіслачы. У 986 годзе паводле загаду князя кіеўскага Уладзіміра Святаславіча непадалёк ад паселішча пабудавана крэпасць Ізяслаўль (Замэчак). У гэтам Ізяслаўлі, верагодна, жыла Рагнеда. 
2001. Мсціслаў

Упершыню ўпамінаецца ў 1156 годзе як горад Смаленскага княства. З 1180 года – цэнтр Мсціслаўскага княства.

2002. Мір

Першыя звесткі пра Мір адносяцца да 1395 года, а пра Мірскі замак – да 1527.

2005. Камянец

Заснаваны валынскім князем Уладзімірам Васількавічам у 1276 годзе.

2006. Паставы

Горад вядомы з 1409 года як паселішча Пасаднік, пазней назва была заменена на сучасную.

2007. Шклоў

Шклоў узнік на месцы сучасных вёсак Стары Шклоў і Хоцімка. Упершыню згадваецца ў 1526 годзе.

2008. Барысаў

Заснаваны ў 1102 годзе полацкім князем Барысам Усяславічам.

Ён адрадзіў жывое слова

Францішак Багушэвіч (псеўданім – Мацей Бурачок, Сымон Рэўка з-пад Барысава; 21.03.1840 – 28.04.1900), беларускі грамадскі дзеяч, адзін з пачынальнікаў новай беларускай літаратуры. Нарадзіўся ў фальварку Свіраны Віленскай губерніі (сучасн. Літва) у сям’і дробнага шляхціча. Пачатковую адукацыю атрымаў у Віленскай гімназіі, якую скончыў у 1861 годзе. У тым жа годзе паступіў у Пецярбургскі універсітэт, аднак праз два месяцы быў выключаны за ўдзел у студэнцкіх хваляваннях. Вярнуўся на радзіму, працаваў настаўнікам у в.Доцішкі. Актыўны ўдзельнік паўстання 1863-1864 гадоў, быў паранены ў баі. Ратуючыся ад рэпрэсій, вымушаны быў хавацца, а потым пераехаў ва Украіну. У 1865 годзе яму ўдалося паступіць у Нежынскі юрыдычны ліцэй. З 1868 працаваў у судовых установах Украіны, кароткі час у Валагодскай губерніі. У 1884 годзе вярнуўся ў Вільню, працаваў у судовай палаце. Асноўнымі кліентамі яго былі сяляне і гарадская бедната. Менавіта ў віленскі перыяд разгарнулася яго літаратурная і публіцыстычная дзейнасць.
Пры жыцці паэта пад псеўданімамі былі надрукаваны вершаваныя зборнікі “Дудка беларуская” (Кракаў, 1891) і “Смык беларускі” (Познань, 1894), апавяданне “Тралялёначка” (Кракаў, 1892). З 1898 жыў у в.Кушляны (Смаргонскі раён), пахаваны ў в.Жупраны (Ашмянскі раён).

Адметныя мясціны Смаргоншчыны

Музей-сядзіба Францішка Багушэвіча ў Кушлянах

Комплекс уключае сядзібу, капліцу, гаспадарчыя пабудовы і парк. Кушляны – старажытнае сямейнае гняздо Багушэвічаў. Падзеі паўстання 186301964 гадоў пад кіраўніцтвам Кастуся Каліноўскага не абмінулі і Кушляны, якія ператварыліся ў апорны пункт паўстанцаў. За ўдзел у паўстанні былі арыштаваны бацька паэта Казімір, сястра Ганна і малодшы брат Апалінар. Сам Францішак Багушэвіч знаходзіўся ў вышуку (жыў на той час ва Украіне).
Пазней з сям’ёй пасяліўся ў Кушлянах. Займаўся літаратурнай творчасцю, працаваў над беларускім слоўнікам. Памёр у 1900 годзе. У гэты ж час у Кушлянах устанавілі камень з мемарыяльным надпісам.

Комплекс абарончых збудаванняў каля вёскі Крэва
Адна з найстаражытнейшых абарончых пабудоў Беларусі. Паўстаў пасля 1338 года па загадзе вялікага князя літоўскага Альгерда. З гэтага часу Крэва вядома як цэнтр удзельнага княства.

У 1385 годзе ў замку распрацоўваліся ўмовы Крэўскай уніі (саэза Вялікага княства Літоўскага з Польшчай). Паводле уніі на чале абедзвюх дзяржаў станавіўся вялікі князь ВКЛ Ягайла. Палітычнае аб’яднанне было абумоўлена неабходнасцю сумеснай барацьбы супраць нямецкай агрэсіі. 

Ансамбль былога Палаца Агінскіх

Ад сучаснікаў Залессе атрымала ўзвышаную назву “Паўночныя Афіны”. Тут збіраліся многія сябры і аднадумцы Міхала Клеафаса Агінскага, абмяркоўваліся грамадскія і палітычныя творы, наладжваліся сапраўдныя музычныя святы. Італьянскія песні гучалі ў выкананні спявака Паліяні.

Бывалі вучоныя з Віленскага універсітэта, ганаровым членам вучонага савета якога быў Агінскі. Наведвалі баявыя сябры па паўстанні 1794 года, калі атрад Агінскага дзейнічаў непадалёку ад Залесся. Прыязджаў са свйго маёнтка Крывічы сябар Ян Ходзька (Барэйка), пісьменнік філарэтаў. Аднойчы Ходзька прыехаў да Агінскага з сынам Аляксандрам (пачынаючым паэтам, сябрам Адама Міцкевіча), які пазней напісаў рамантычную паэму “Залессе”.

У час Першай сусветнай вайны з восені 1915-га па 1917-ы гады ў маёнтку знаходзіўся ваенны шпіталь. Вельмі пацярпела пабудова ў гады польска-рускай вайны 1920 года. Была страчана 1/3 частка сядзібы.  

